Tema: Werk hard aan jou geestelike groei sodat jy Christus beter kan leer ken!

Vooraf sang
Ps135-1:1,2,8,11
Ps 126 - 1: 1,3.

Ontmoetingsdiens

Intreelied en votum: Sb 3-4: 1,5

Seén: Genade en vrede in oorvloed vir julle deur julle kennis van God en van ons Here
Jesus Christus. Amen

Lofpsalm Ps 92 - 1: 1,6,7

Geloofsbelydenis: 12 Artikels interaktief

Verootmoedigingsdiens

Wet: Samevatting uit Markus 12: 28 — 34
Sing Ps 119 - 2: 7,8,26

Gebed

Woorddiens
Skriflesing: 2 Petrus 1: 1 - 11
2 Petrus 3: 14 - 18
Teks: 2 Petrus 1: 2
SingSb 15-5:1,2,5
Woordverkondiging

Antwoorddiens

Gebed

Liefdegawes

Gebed vir BnB - Bet-Ezer bediening

Sing Sb 15 - 1: 2 (brs) , 3 (srs) en 4 (almal)
Seén

Amenlied Sb. 13 — 2.



Geliefde brs. en srs. en kinders

Op die oog af gaan dit — deur die genade van die Here — goed met die meeste van ons.
Die meeste van ons het nog werk om te doen en kan more met 'n motor werk toe ry en nie
met 'n taxi of fiets nie. Ons het kos om eet en kan nog 'n vleisie braai en saam met familie
en vriende kuier. Ons kan vanaand weer in ons bed gaan klim en lekker warm slaap.

Maar die vraag is: gaan dit regtig goed met ons op geestelike en emosionele vlak? Is dit
nie so dat baie van ons beleef dat die omstandighede waarin ons leef, ons geestelike en
emosioneel uitput nie? Uit my omgang met lidmate en ander mense buite die gemeente,
kom ek agter dat baie mense geestelik en emosioneel uitgeput is. Die nerfies is dun en
emosies spoel maklik oor! Ek sien dit ook maar in my eie lewe! Die eise van elke dag se
werksomstandighede, die gebeure in die land en die ekonomie en die gebeure in mense
se persoonlike lewe eis sy tol op ons geestelike en emosionele lewe!

Op godsdienstige en kerklike terrein gaan dit ook nie goed nie. Gelowiges word verlei om
weg te dwaal van die waarheid van die Woord en hulle besig te hou met allerhande
vreemde en onbybelse dinge. Daar is soveel verleidingstemme wat goedgelowige mense
oortuig om hulle geluk en voorspoed op allerhande valse, menslike en selfs bose maniere
te vind!

Kerke — ook van gereformeerde oorsprong — ondervind wéreldwyd 'n geweldige groot
uittog van lidmate uit gemeentes. Mense wat eenvoudig sé dat hulle buite die kerk hulle
geloof wil beoefen en hulle vreugde wil vind. Ons sien dit ook in ons eie gemeente. Mense
wil net nie meer moeite doen vir hulle geloofslewe nie! Die gemaklikste manier is vir hulle
die beste manier! By die huis, deur middel van die TV of radio of internet! Sonder enige
inspanning of moeite.

En nou is die tweede en seker belangrikste vraag br. en sr: hoe gaan ek en jy, hoe gaan
die kerk as liggaam van Christus hierdie situasie hanteer? Wat is die antwoord op
geestelike en emosionele moegheid en ontrouheid?

Die antwoord wat die Here deur Petrus gee vir die gelowiges van sy tyd wat in dieselfde
omstandighede geleef het, is: Werk hard aan jou geestelike groei sodat jy Christus beter
kan leer ken! En dit is wat die Here vanmore vir jou wil sé: werk hard aan jou geestelike
groei sodat jy Christus beter kan leer ken.

Want wat is die doel van geestelike groei en waarom is dit noodsaaklik? Die doel van
geestelike groei is om Christus beter te leer ken! Ons kan nie “nader” aan Christus kom
nie want ons is reeds “in” Hom. Ons is reeds deur die geloof gered!

Maar ons moet Christus beter leer ken en dit gebeur met inspanning! Die inspanning van
geestelik groei!




Dit is soos 'n huweliksverhouding. Die feit dat man en vrou moeite doen om hulle
verhouding te versterk verander niks aan hulle status as “getroudes” nie! Hulle is reeds
getroud. Dat hulle egter hard aan hulle verhouding werk, maak dat hulle mekaar beter leer
ken en meer vreugde kan put uit die verhouding!

Dieselfde geld van geestelike groei! Dit is nie 'n doel op sigself nie, maar die werk wat in
die verhouding tussen die gelowige en Christus gesit word om Christus beter te leer ken
en meer vreugde in Hom te belewe! 'n Intiemer verhouding met Christus is God se
antwoord op geestelike moegheid en emosionele uitputting! Dit wat ons vandag beleef!

Wie dus hulle geestelike groei verwaarloos, verwaarloos sy/haar verhouding met Christus
en loop die risiko — soos die gelowiges aan wie Petrus hierdie testament rig — om deur die
wéreld verlei te word om vreugde in ander en verkeerde dinge te vind! Die valse boodskap
wat Petrus se lesers mislei het en wat vandag nog net so sterk leef is om te dink dat ek
wel in Christus glo, maar dat ek terselfdertyd kan doen wat ek wil. Dat ek my eie behoeftes
voorop kan stel en dat ek op allerhande sondige en wéreldse maniere my lewe kan lei en
doen wat ek wil want Christus gaan nie gou kom nie! Daar is nog tyd!

En dan is dit juis hierdie wéreldse dinge wat my geestelik en emosioneel uitput en leeg
tap!

Geliefdes, God roep ons vanmore op om hard te werk aan ons geestelike groei!

Geestelike groei kan in die eerste plek net plaasvind as ons die wortels daarvan
voed soos ons dit in verse 1 — 4 vind. (Wys skyfie 1).

Wat is die wortels van die boom wat geestelike groei laat plaasvind?

Vers 1 — Dit is God se uitverkiesende genade en die feit dat ons daarin die sekerheid van
ons verlossing beleef! Ons hoef dus nie te twyfel aan ons redding of ons hemelse
bestemming nie!

Vers 2 — Die verhouding wat God met ons gevestigheid het deur Jesus Christus ons
Verlosser. Dat ons God Drie-enig kan ken en kan groei in ons verhoudingslewe met Hom.
God is nie 'n onkenbare wese wat ons nog moet soek en ontdek nie, nee, Hy het Homself
so aan ons bekend gemaak dat ons in Hom kan ken en liefhé.

Vers 3 — Christus se Goddelike krag skenk ons alles wat ons nodig het om te groei in ons
verhouding met Hom. Wanneer ons ons krag in Hom en deur die Heilige Gees soek, kan
en sal ons groei.

Ook die feit dat ons verhouding met Christus geskep is met heerlikheid en krag om soos
Christus te kan wees!

Vers 4 — Ons het al die beloftes van Christus ontvang en deur daarin te glo kry ons deel
aan sy Goddelike natuur. Met ander woorde: ons kan eintlik nie anders as om te groei nie
in geestelike lewe en krag nie! Ons deel aan sy goddelike natuur! Ons is nie meer
gebonde en vasgevang deur ons sonde of die goddelose wéreld nie, maar deel aan
Christus se heerlikheid. Ons moet nie moedeloos word of dink dat ons gedoem is tot
geestelike en emosionele armoede nie, nee, dit kan en sal in ons meer en meer word!



Hierdie wortels, br. en sr., moet ons water gee deur eerstens en altyd van daaruit te
vertrek in ons lewe met Christus! Dit is die fondament van ons geloofshuis — om 'n ander
metafoor te gebruik.

In die tweede plek word die manier waarop hierdie geestelike groei gebeur/ beoefen
moet word in verse 5 — 7 geskets. Let op die geweldige sterk oproep van vers 5. omdat
vers 1 — 4 waar is, daarom moet ons alles in die stryd werp, baie hard werk, om te groei in
ons geloof! Dit is nie iets wat vanself plaasvind nie! Die maklike en gemaklike manier van
verhoudingsbou werk nie ! Ons moet ons beywer om te groei!

Ons kan en moet op 'n sewevoudige wyse groei (wys skyfie 2)

Ons gaan nie nou in besonderhede van elke opdrag in nie maar ek en jy moet hard werk
aan ons aan:

. ’n uitnemende geestelike lewe of deugsaamheid!

. Insig of begrip

. Selfbeheersing

. Volharding

. Toegewyde lewe

. Liefde vir my brs. en srs.

. Liefde vir alle mense — dit is die mikpunt!

Ook al die ander dinge wat die Here vir ons in sy Woord leer wat ons geestelik kan laat
groei!

~NOo ok, N PR

Maar brs. en srs., wat is in die derde plek die vrug van geestelike groei! Dit wat in
verse 8 — 11 gesé word! Dat ons Jesus Christus beter kan leer ken! Dit is vrug van
geloofsgroei!

Die woord wat hier vir “ken” gebruik word, kom dwarsdeur die brief as sentrale begrip na
vore! Ons het dit in vers 2 gekry: mag daar vir julle genade en vrede in oorvloed wees deur
julle “kennis” van God. Ook weer in vers 3 “dit kom deurdat ons Hom ken”

Die woord in vers 6 wat met kennis vertaal word, is 'n ander Griekse woord!

En dan weer ons “ken”-woord in vers 8 “sodat julle Christus beter kan ken”

Hierdie woord in Griekse vir kennis dui op verhoudingskennis! Dat ons sterker kan groei in
ons verhouding met Jesus Christus as ons Verlosser en Here! Want Hy is die bron van
geestelike en emosionele krag! Wie Jesus intiemer leer ken, ondervind sterker geestelike
krag! Wie in en deur Hom lewe, ondervind 'n vrede en onbeskryflike vreugde wat nie deur
die dinge van hierdie wéreld geblus kan word nie!

Geliefdes, geestelike groei is dus verhoudingsgroei! Dit is om elke dag intiemer met Jesus
te lewe! Jou Here daagliks beter te leer ken en uit sy krag te leef! Hy is die bron van
geestelike lewe en krag! Hy het mos gesé: Ek is die brood van die lewe! Ek is die Een wat
lewende water gee! Wie Hom eet en drink word nooit weer honger en dors nie! Hoe beter



ek Jesus in al sy heerlikheid en krag leer ken, hoe meer word ek gevoed en sterker word
ek gemaak vir die uitdagings van my lewe!

EN, hoe meer vreugde sal ek geniet! Die finale doel is om eendag die volle vreugde in die
Here en sy ewige koninkryk te geniet soos dit in vers 11 gesé word!

En nou roep die Here ons op om oorvioedig te groei in ons verhouding met Jesus! Petrus
bid dit in vers 2! Hy gee dit as opdrag en vers 5. In hf. 2 en 3 herhaal hy dit verskeie kere
as antwoord op die dwaalleer van ons tyd en aan die einde van sy testament skryf hy in hf.
3: 14” Daarom geliefdes, terwyl julle die wederkoms van Jesus verwag, moet julle julle
daarvoor beywer om vilekkeloos en onberispelik voor God en in vrede met Hom te lewe”.
En weer ook in vers 17 waarsku hy teen die dwaalleer van sy tyd en sé: “Sorg daarenteen
dat julle steeds toeneem in die genade en kennis van ons Here en Verlosser, Jesus
Christus!

Br. en sr., voel jy geestelike en emosioneel uitgeput? Voel dit vir jou asof die trekkrag van
die sondige wéreld jou vasgryp? Sukkel jy om vrede en vreugde te ervaar midde alles van

jou lewe? Werk hard aan jou geestelike groei sodat jy Christus beter kan leer ken!

Amen



